
Korrupsiya ilə mübarizə Heydər Əliyev 

siyasi irsinin məntiqi davamıdır

Əslində, tarixi paralellər aparsaq 
görərik ki, cəmiyyətin mənəvi saflığı uğ-
runda dövlətimizin başçısının nümayiş 
etdirdiyi əzm və iradə Azərbaycan xal-
qının ümummilli lideri Heydər Əliyevin 
ideoloji baxışlarının siyasi varislik 
prinsipi üzərindəki inikasıdır. Belə ki, 
qanunun aliliyinin, insanların konsti-
tusion hüquqlarının, əxlaqi dəyərlərin 
yüksək səviyyədə təmin edilməsi 
Heydər Əliyev ideologiyasının əsas 
qayəsini təşkil edən meyarlar sırasın-
da mühüm yer tutur. Təsadüfi deyil ki, 
1969-cu ildə Azərbaycan Kommunist 
Partiyası Mərkəzi Komitəsinin birinci 
katibi vəzifəsinə seçilməsindən dərhal 
sonra bu məsələlərə xüsusi diqqət 
ayırması ulu öndərin zəngin fəaliyyət 
bioqrafiyasının ən dəyərli səhifələrindən 
biri sayılır. 

Bu gün isə həmin fəaliyyət ölkə 
 Prezidenti Ilham Əliyevin timsalında 
yeni dövrün tələbləri kontekstində 
daha geniş vüsət almışdır. 2003-cü 
ildə ilk dəfə ölkə Prezidenti vəzifəsinə 
seçildikdən cəmi bir neçə ay sonra 
cənab İlham Əliyevin qanunvericilik 
təşəbbüsü əsasında Milli Məclisə 
təqdim etdiyi “Korrupsiyaya qarşı 
mübarizə haqqında” qanun layihəsi 
13 yanvar 2004-cü il tarixində ölkə 
parlamenti tərəfindən qəbul olunaraq, 
2005-ci il yanvarın 1-dən qüvvəyə 
minmiş və ötən dövr ərzində çoxsay-
lı əlavə və dəyişikliklər sayəsində 
təkmilləşdirilmişdir. 

Azərbaycanın korrupsiyaya qarşı 
mübarizə təcrübəsi sistemli, kompleks 
və innovativ xarakteri ilə seçilir. Bu 
sahədə görülən tədbirlər çərçivəsində 
ciddi qərarlar qəbul edilmiş, yeni ba-
xışlar və vəzifələr müəyyən edilmişdir. 
Şəffaflığın artırılması və korrupsiyaya 
qarşı mübarizə üzrə Milli Strategiyanın 
təsdiq edilməsi barədə Azərbaycan 
Respublikası Prezidentinin sərəncamı 
(2007), Korrupsiyaya qarşı mübarizə 
üzrə Dövlət Proqramı (2004-2006-cı 
illər), 2012-2015-ci illərdə reallaşdırıl-
mış Açıq Hökumətin təşviqinə və Milli 
Fəaliyyət Planı, Korrupsiyaya qarşı 
mübarizəyə dair Milli Fəaliyyət planları 
da bu sahədə əldə edilmiş sanballı 
uğurların normativ-hüquqi əsasını təşkil 
etmişdir. 

Sevindirici haldır ki, gənc dövlət 
olmasına baxmayaraq, Azərbaycan 
Respublikası qısa müddət ərzində 
korrupsiyaya qarşı mübarizə sferasında 
beynəlxalq standartlar səviyyəsində 
çevik və sarsılmaz strategiya forma-
laşdırmış və onun səmərəli tətbiqinə 
nail olmuşdur. Qanunun aliliyinin təmin 
edilməsi və insan hüquqlarının etibar-
lı şəkildə qorunmasını təmin etmək 
məqsədilə inkişaf etmiş ölkələrin və 
beynəlxalq təşkilatların təcrübəsi 
diqqətlə öyrənilir və nəzərə alınır. 
Ölkəmiz 2005-ci ildən özünün qeyd-
şərtləri və bəyanatları ilə BMT-nin 
Korrupsiya “leyhinə Konvensiyasına 
qoşulmuşdur. Ölkəmiz bununla üzərinə 
götürdüyü öhdəlikləri müvəffəqiyyətlə 
yerinə yetirməkdədir. Son illərdə 
əsas strateji hədəflərə çatmaq üçün 
beynəlxalq miqyasda və ölkə daxilində 

görülmüş məqsədyönlü, düşünülmüş 
tədbirlər nəticəsində istər sosial-iqti-
sadi inkişaf, istərsə də hüquqi-institu-
sional zəmin baxımından əhəmiyyətli 
irəliləyişə nail olunmuşdur.

Azərbaycan Avropa Şurasının 
“Korrupsiya ilə əlaqədar cinayət 
məsuliyyəti haqqında“ və “Korrup-
siya ilə əlaqədar mülki məsuliyyət 
haqqında“ konvensiyalarını 2004-cü 
ildə ratifikasiya etmiş və beynəlxalq 
Korrupsiyaya Qarşı Mübarizə Dövlətlər 
Qrupuna ( GRECO) üzv olmuşdur. 
Ölkəmiz müxtəlif dövr ərzində bu qurum 
tərəfindən həyata keçirilən Korrupsi-
yaya qarşı beynəlxalq konvensiyaların 
hüquq sisteminə implementasiyasının 
I, II, III və IV dəyərləndirmə raundlarını 
bitirmişdir. Bundan başqa, Azərbaycan 
hökuməti İqtisadi Əməkdaşlıq və İnkişaf 
Təşkilatının (OECD) Şərqi Avropa və 
Mərkəzi Asiya üçün antikorrupsiya 
şəbəkəsi ilə əməkdaşlığını davam 
etdirməkdədir. Ölkəmizin Avropa 
İttifaqı ilə Şərq Tərəfdaşlığı Proqramı 
çərçivəsində əməkdaşlığı korrupsiya-
ya qarşı mübarizə sahəsində də yeni 
mərhələ açmışdır. Bir sözlə, dövlət 
başçısının siyasi iradəsinə uyğun 
olaraq korrupsiyaya qarşı mübarizə 
sahəsində mövcud kompleks tədbirlərin 
ayrılmaz tərkib hissəsi olan beynəlxalq 
əməkdaşlıq əlaqələri daim inkişaf 
etdirilməkdədir.

Bununla da Azərbaycan Respub-
likası Prezidentinin 2022-ci il 4 aprel 
tarixli sərəncamı ilə təsdiq edilmiş 
“Korrupsiyaya qarşı mübarizənin 
gücləndirilməsinə dair 2022–2026-cı 
illər üçün Milli Fəaliyyət Planı” yeni 
inkişaf mərhəsində bu siyasi kursun 
prioritetini ortaya qoymuş olur. Bu 
çoxşaxəli dövlət sənədi fərqli fəaliyyət 
istiqamətləri olan müxtəlif qurumların 
korrupsiyaya qarşı mübarizədə səylərini 
birləşdirməyə xidmət edir. Eləcə 
də korrupsiyaya qarşı mübarizənin 
bütün dövlət strukturları və vətəndaş 
cəmiyyəti institutları ilə birgə sistemli 
və əlaqəli şəkildə gerçəkləşdirilməsinə 
imkanların yaradılmasını hədəfləyir.

Ötən illərin müqayisəli təhlili belə 
qənaətə gəlməyə əsas verir ki, hərtərəfli 
və dinamik yüksəliş dövrünü yaşa-
yan respublikamızda həyata keçirilən 
köklü və sistemli islahatlar nəticəsində 
sosial-iqtisadi sahənin inkişafı ilə 
yanaşı, dayanıqlılığı təmin edən, dünya 
ölkələrinə məxsus müsbət cəhətləri və 
milli xüsusiyyətləri özündə birləşdirən, 
beynəlxalq prinsip və müddəalara 
uyğun olan hüquq və qanunvericilik sis-
temi də yaradılmış, dövlət təsisatlarında 
idarəçilik metodları ən yüksək standart-
lara müvafiq şəkildə formalaşdırılmışdır.

Sərəncamda qeyd olunur ki, ümumi 
inkişafa və təhlükəsizliyə mənfi təsir 
göstərən korrupsiya qanunun aliliyinə 
və sosial ədalətə ciddi təhlükə yara-
dır, iqtisadi və sosial inkişafı ləngidir, 
əlverişli biznes mühitinin yaranmasına 
mane olur. Ona görə də bu neqativ 
amilə qarşı mübarizənin davamlı olma-
sı, korrupsiyanın qarşısının alınması ilə 
bağlı müasir çağırışlara uyğun effektiv 
mexanizmlərin tətbiq edilməsi xüsusi 

əhəmiyyət kəsb edir. Bu baxımdan, 
preventiv tədbirlərin görülməsi, ardıcıl 
islahatların aparılması, o cümlədən, 
bu qəbildən olan cinayətlərin qarşısı-
nın alınması, onları törətmiş şəxslərə 
münasibətdə ciddi tədbirlərin həyata 
keçirilməsi qarşıya qoyulan məqsədə 
nail olmaq üçün mühüm şərtdir.

Bütün bu müsbət göstəricilərin 
əldə olunmasında 2004-cü ildə ölkə 
Prezidentinin müvafiq sərəncamı 
əsasında yaradılmış Azərbaycan 
Respublikasının baş prokuroru yanın-
da Korrupsiyaya Qarşı Mübarizə Baş 
İdarəsinin uğurlu və səmərəli fəaliyyəti 
mühüm rol oynayır. Yeri gəlmişkən, bu 
komissiya hakimiyyətin bütün qolla-
rını özündə paritet əsaslarla ehtiva 
edir və bu, dövlətçilik baxımından çox 
vacib siyasi və hüquqi yanaşmanın 
təzahürüdür. Ötən dövrdə komissiyanın, 
 QHT-lərin və vətəndaş cəmiyyətinin sıx 
əməkdaşlığına nail olunmuşdur ki, bu 
da son nəticədə ümumi səylərin birgə 
uğurunu şərtləndirən amildir.

Ölkəmizdə korrupsiyaya qarşı 
mübarizə iki istiqamətdə aparılır. Bun-
lardan birincisi preventiv üsullar, yəni, 
qabaqlayıcı tədbirlər, dövlət orqanla-
rının fəaliyyətinin şəffaflığının təmin 
olunması və digər mexanizmlərdir. 
İkinci istiqamət isə cinayət təqibidir. Son 
illər ölkəmizdə idarəetmə sahəsində 
şəffaflığı təmin etmək üçün bir sıra 
struktur islahatları həyata keçirilib 
və bunun nəticəsi olaraq görülən 
işlərin səmərəsini artırmaq üçün cəza 
tədbirləri ilə müşaiyət olunan hüquqi 
addımlarla müqayisədə marifləndirmə 
və digər mütərəqqi üsul və metodlar-
dan istifadəyə əhəmiyyət verilir. Belə 
ki, əgər əvvəlki illərdə cəza siyasəti və 
cinayət təqibi üstünlük təşkil edirdisə, 
son dövrlər müasir informasiya texno-
logiyalarının tətbiqi və şəffaflıq siyasəti 
korrupsiyaya qarşı mübarizədə effektiv 
rol oynamağa başlayıb. 

Həyata keçirilən genişmiqyaslı 
islahatların digər istiqaməti dövlət 
qulluqçusu-vətəndaş münasibətlərində 
bürokratiya, süründürməçilik və 
korrupsiya hallarının aradan qaldı-
rılmasında mühüm rol oynayan yeni 
yanaşmaların formalaşmasıdır. Bu 
işə müstəsna töhfəsi ilə beynəlxalq 
aləmdə Azərbaycanın ən kreativ 
brendinə çevrilmiş “ASAN xidmət” 
mərkəzlərinin milyonlarla insanı əhatə 
edən fəaliyyət coğrafiyasının daha da 
genişləndirilməsi, əhalinin məşğulluğu, 
əmək, sosial müdafiə və təminat 
sahələri üzrə 130-dan artıq xidmətin 
“bir pəncərə”dən təqdim edilməsinə 
imkan verən nadir layihə kimi Dayanıqlı 
və Operativ Sosial Təminat (DOST) 
mərkəzlərinin fəaliyyətə başlaması 
Azərbaycanda korrupsiyaya qarşı 
mübarizə sahəsində dövlət və cəmiyyət 
arasında olan həmrəyliyin bariz 
nümunəsidir. 

Prezident İlham Əliyevin 13 fevral 
2014-cü il tarixli sərəncamı ilə “elektron 
məhkəmə” informasiya sisteminin ya-
radılması isə öz növbəsində məhkəmə 

və hüquq islahatlarına böyük təkan 
vermişdir. Ölkəmizdə həyata keçirilən 
hüquq islahatlarının əhatə dairəsi 
genişlənməsi son nəticədə insanların 
hüquq və azadlıqlarının daha yaxşı 
təmin olunmasına hesablanıb.

Bu sahədə həyata keçirilən həm 
kadr islahatları, həm də institusional 
islahatlar öz müsbət nəticələrini verir 
və bu siyasət davam etməkdədir. Bu 
prosesdə korrupsiyanın bizim inkişa-
fımıza vurduğu zərbələri minimuma 
endirmək məqsədi çox ciddidir. Bu 
mübarizədə ictimai fəallıq da geniş 
şəkildə olmalıdır. Bu xüsusda, Prezident 
İlham Əliyevin Azərbaycanda korrupsi-
yaya qarşı mübarizənin gücləndirilməsi 
ilə bağlı verdiyi tapşırıq və tövsiyələr 
görülən işlərin keyfiyyətcə yeni 
mərhələyə qədəm qoymasına səbəb 
olmuşdur. 

Beləliklə, Korrupsiyaya qarşı 
mübarizənin gücləndirilməsinə dair 
2022─2026-cı illər üçün Milli Fəaliyyət 
Planı Azərbaycan Respublikasında 
yürüdülən islahat konsepsiyalarının 
davamlılığı ilə xarakterizə olunmaq-
la bu sahədəki fəaliyyət prosesində 
hər bir dövrün və mərhələnin spesifik 
tələblərinin nəzərə alındığını göstərir, 
onun milli mənafeyə xidmət edəcək 
cəhətlərini nəzərə alır və öncədən uğur-
lu nəticələri hesablayır.

Müasir reallıqların nəzərə alın-
ması baxımından bu sənədin ciddi 
tərəflərindən biri də odur ki, onun 
fəlsəfəsi həm də Vətən müharibəsi 
nəticəsində işğal altında olan ərazilərin 
azad edilməsi ilə ölkəmiz üçün yeni 
inkişaf mərhələsinin açılması ilə uzlaşır. 
Çünki xarici və yerli investorların həmin 
ərazilərdə infrastruktur layihələrinin ic-
rasına cəlb edilməsi, bu torpaqlarda sa-
hibkarlıq fəaliyyətinin genişləndirilməsi 
bölgənin gələcək inkişafına ciddi 
töhfə verə biləcək amillərdir. Korrup-
siyadan azad mühit və şəffaflıq kimi 
komponentlər isə burada həlledici rola 
malik göstərici rolunda çıxış edir.

Bütün bunlar onu deməyə əsas 
verir ki, Korrupsiyaya qarşı mübarizəyə 
dair yeni Milli Fəaliyyət Planının qəbul 
edilməsi ölkəmizin hazırkı inkişaf 
mərhələsində neqativ meyillərə qarşı 
nəzərdə tutulan sistem xarakterli 
tədbirlərin effektivliyini və davamlılığını 
təmin edəcək yeni bir sənəd kimi mü-
hüm siyasi əhəmiyyətə malikdir.

Qarşıya qoyulmuş əsas priori-
tet istiqamət və məqsədlər sırasına 
həm də dövlət sektorunda idarəetmə 
mexanizmlərinin təkmilləşdirilməsi, yerli 
özünüidarəetmədə aşkarlığın və ictimai 
iştirakçılığın təmin edilməsi, özəl sek-
torda beynəlxalq standartlar əsasında 
antikorrupsiya standartlarının formalaş-
dırılması, müvafiq istiqamətlərdə qa-
nunverici bazanın mütərəqqi beynəlxalq 
təcrübə əsasında təkmilləşdirilməsi 
daxildir.

Şübhə yoxdur ki, ölkə Prezidenti 
cənab İlham Əliyevin korrupsiya ilə 
mübarizəyə verdiyi önəmin ifadəsi kimi 
ərsəyə gələn milli fəaliyyət planında 
əks etdirilmiş kompleks tədbirlərin icrası 
ölkəmizdə bu sahədə həyata keçirilən 
məqsədyönlü və qətiyyətli fəaliyyətin 
tərkib hissəsi olaraq şəffaflığın artı-
rılmasına, dövlət orqanları tərəfindən 
göstərilən xidmətlərin keyfiyyətinin 
yaxşılaşdırılmasına, ictimai nəzarətin 
təşkilində və korrupsiyanın ifşa olunma-
sında vətəndaş cəmiyyəti institutlarının 
rolunun artırılmasına xidmət edəcəkdir.

Əli HÜSEYNLİ, 
Milli Məclis Sədrinin 1-ci müavini, 

parlamentin Hüquq  
siyasəti və dövlət quruculuğu 

komitəsinin sədri

Azərbaycan Respublikasının Prezidenti, müzəffər Ali Baş 
Komandan cənab İlham Əliyevin rəhbərliyi ilə tarixi zəfərə 
imza atan rəşadətli ordumuzun gücü sayəsində ərazi 

bütövlüyümüzün təmin edilməsi ilə nəticələnmiş 44 günlük 
Vətən müharibəsindən sonra Azərbaycanın qarşısında inkişaf 
mərhələsi açılmış, yeni reallıqların diktə etdiyi cağırışlar fonun-
da bütün istiqamətlərdə olduğu kimi, hüquq siyasəti və onun 
tərkib hissələrindən biri olan korrupsiya ilə mübarizə sahəsində 
də daha səmərəli və mütərəqqi addımların atılması günümüzün 
tələbinə çevrilmişdir. 

Azərbaycan regionda ədalətli və davamlı 
sülhün bərqərar olunmasını arzulayır 

Əvvəla qeyd etmək lazımdır ki, 
Azərbaycan və Ermənistan liderlərinin 
görüşü regionun gələcək taleyi üçün bö-
yük əhəmiyyət kəsb etdiyinə görə, təkcə 
Azərbaycanda və Ermənistanda deyil, 
bütün dünyada, eləcə də Qərbdə güclü 
maraq doğururdu. Avropa mətbuatı da 
bu aktual mövzunu gündəmdə saxlayır, 
görüşün mümkün nəticələri ilə bağlı ta-
nınmış siyasətçi və politoloqların fikir və 
mülahizələrinə öz səhifələrində geniş 
yer ayırırdı. 

Gözləntilər bundan ibarət idi ki, 
Azərbaycan dövləti, onun müdrik lideri 
bu görüşdə qarşı tərəflə müqayisədə 
daha konstruktiv və ədalətli mövqe 
sərgiləmək iqtidarındadır. Belə ki, 
2020-ci ilin payızında müzəffər Ali 
Baş Komandan İlham Əliyevin lider-
liyi ilə rəşadətli Azərbaycan Ordusu 
otuz ilə yaxın düşmən tapdağı altında 

qalan doğma torpaqlarımızı işğalçı 
Ermənistanın silahlı qüvvələrindən 
təmizləmişdir. Azərbaycan bölgədə 
tarixi ədaləti bərpa etmişdir. Bununla 
da, Cənubi Qafqaz regionunda yeni 
reallıqlar yaranmışdır. Dünya bunun 
fərqindədir və Azərbaycanın haqlı möv-
qeyini dəstəkləyir. 

Azərbaycan dövləti iki ölkə ara-
sında delimitasiya və demarkasiya 
prosseslərinin sürətlənməsində, 
regionda kommunikasiyaların açılma-
sında, nəhayət, dövlətlərimiz arasında 
ədalətli və davamlı sülhün imzalan-
masında maraqlıdır. Bu, obyektiv və 
humanist yanaşmadır. Prezident İlham 
Əliyev dəfələrlə vurğulayıb ki, yalnız 
beynəlxalq hüquqa və bəşəri, humanist 
dəyərlərə əsaslanan sülh sazişi region 
xalqlarının sürətli inkişaf və tərəqqisinə 
yol aça bilər. 

Yeri gəlmişkən, Avropa İttifaqı 
tərəfindən də dəflələrlə iki ölkə arasında 
sərhədlərin demarkasiyası və delimita-
siyası məsələsində məşvərətçi statu-
sunda dəstək ifadə olunub. Görünən 
budur ki, rəsmi Brüssel Cənubi Qafqaz 
regionunda birgə iqtisadi əməkdaşlıq 
platformasının yaradılmasına çalışır. 
Brüsseldə haqlı olaraq hesab edirlər ki, 
Cənubi Qafqazda kommunikasiyaların 
mümkün qədər tez açılması region 
xalqlarına rifah gətirməklə bərabər, 
Avropa qitəsinin enerji təhlükəsizliyinə 
də real töhfə verə bilər. 

Brüssel görüşü okeanın o tayın-
da – Amerika Birləşmiş Ştatlarında da 
diqqətlə izlənilir. Məlum olduğu kimi, 
bu il aprelin 5-də Amerika Birləşmiş 
Ştatlarının Dövlət katibi Antoni Blinken 
Prezident İlham Əliyevə zəng edib. 

Telefon danışığı əsnasında Antoni 
Blinken aprelin 6-da Brüsseldə Avro-
pa İttifaqının dəstəyi ilə Ermənistan 
və Azərbaycan arasında liderlər 
səviyyəsində keçiriləcək görüşə ABŞ-ın 
önəm verdiyini bildirib.

Prezident İlham Əliyev regionda 
sülhün və sabitliyin təmin olunması, 
Ermənistan və Azərbaycan arasında 
münasibətlərin normallaşdırılması 
və sülh müqaviləsi üzrə danışıqlara 
başlanması, nəqliyyat bağlantıları və 
kommunikasiyaların qurulması üçün 
Azərbaycanın irəli sürdüyü təkliflərini və 
mövqeyini qeyd edib.

Reallıq budur ki, Azərbaycan region-
da ölkələr və xalqlar arasında qarşı-
lıqlı fayda verən iqtisadi, ticari, mədəni 
əlaqələrin yaranması üçün çalışır. İndi 
hər şey qarşı tərəfin – Ermənistan 
hökumətinin tutduğu mövqedən asılıdır. 
Rəsmi İrəvan siyasi iradə ortaya qoya-
raq Azərbaycanın ədalətli təkliflərinə 
diqqətlə yanaşmalı, əsassız iddiala-
rından əl çəkməli, regionda sabitlik və 
inkişafa maneçilik törətməməlidir. 

Əfrahim TƏHMƏZOV, 
politoloq, ehtiyatda olan  

ədliyyə polkovniki 

Dünən Brüsseldə Avropa İttifaqı Şurasının Prezidenti 
Şarl Mişelin vasitəçiliyi ilə Azərbaycan Respublikasının 
Prezidenti İlham Əliyev ilə Ermənistan Respublikasının baş 

naziri Nikol Paşinyan arasında görüş keçirilib. Bu mühüm tədbir 
barədə operativ məlumatları ölkəmizin hər bir vətənpərvər sakini 
və ziyalısı kimi, mən də dərin maraqla izləmişəm. Bu barədə qısa 
qeydlərimi hörmətli oxucularla bölüşmək istəyirəm.

Azərbaycan regionda əməkdaşlıq və 
çiçəklənmə dövrünün başlanmasını istəyir

Azərbaycan Prezidenti İlham Əliyev bu 
barədə ATƏT-in sədri, Polşanın xarici işlər 
naziri Zbiqnev Raunu qəbul edərkən də geniş 
məlumat vermiş, bu istiqamətdə Avropa İtti-
faqı ilə əməkdaşlıq etdiyimizi onun diqqətinə 
çatdırmışdı. Prezidentin sözlərinə görə, 
indiyədək dalana dirənmiş proses yenicə sürət 
götürməyə başlayıb. Prezident İlham Əliyev 
ümid etdiyini bildirmişdi ki, bu görüş məhsuldar 
olacaq. Çünki artıq erməni tərəfi ilə bir neçə 
görüş olub və Azərbaycanla Ermənistan sülhə 
doğru irəliləməli, mümkün olduğu qədər qısa 
müddətdə sülh sazişini imzalamalıdırlar. Üstəlik 
Azərbaycan erməni tərəfinə öz baxışlarını əks 
etdirən əsas razılaşma prinsiplərini təqdim edib.

Azərbaycan lideri demişdi: “Münaqişə artıq 
öz həllini tapıb. Azərbaycan bunu özü etdi 
və indi də Azərbaycanla Ermənistan arasın-
da münasibətləri nizamlamaq vaxtıdır. Bizə 
Ermənistan rəsmiləri tərəfindən müəyyən 
mesajlar daxil olur. Bu yaxınlarda mənə verilən 
məlumata görə, bu mesajlardan biri də ondan 
ibarətdir ki, onlar bizim təklifimizi məqbul hesab 
edirlər. Bu, çox yaxşı xəbərdir və mən ümid 
edirəm ki, Brüsseldəki görüşdə bu məsələyə 
daha çox aydınlıq gətiriləcək”.

Azərbaycanın təqdim etdiyi beş prinsip 
beynəlxalq hüququn normalarını, ən müsbət 
beynəlxalq davranışı əks etdirir. Bu prinsiplər 

istənilən iki ölkə arasında dövlətlərarası 
münasibətlərin təməl prinsipləridir: qarşılıq-
lı olaraq ərazi bütövlüyünün və beynəlxalq 
sərhədlərin toxunulmazlığının tanınması, daha 
sonra sərhədlərin delimitasiyası. Prezident 
bu əsasda Qafqaza sülh gələcəyinə, Cənubi 
Qafqazın üç ölkəsi arasında fəal əməkdaşlıq 
yaranacağına, bu əməkdaşlığın ümumiyyətlə, 
daha geniş region üçün önəmli olacağına inan-
dığını bildirmişdi. Dövlət başçısı, eyni zamanda, 
ermənilərin 30 illik işğal dövründə torpaqlarımız-
da vəhşiliklər törətdiklərini, tarixi, dini, mədəni 
abidələri dağıtdıqlarını, itkin düşmüş 4 min 
soydaşımızın taleyindən indiyədək heç bir xəbər 
olmadığını ATƏT sədrinin diqqətinə çatdırmışdı.

ATƏT-in fəaliyyətdə olan sədri Zbiqnev 
Rau da Azərbaycanla Ermənistan arasında 
münasibətlərin normallaşacağına ümidvar oldu-
ğunu bəyan etmişdi.

Nəhayət, dünən Şarl Mişelin təşəbbüsü 
ilə Prezident İlham Əliyev Ermənistanın baş 
naziri Nikol Paşinyanla görüşdü. Əlbəttə, şübhə 
yoxdur ki, danışıqlar zamanı həm Azərbaycanın 
təklifləri, həm də Ermənistanın mövqeyi 
müzakirə olunub. Ümid edirik ki, görüşdən 
sonra regionda sülhün addım səslərini eşitmək 
mümkün ola bilər. Dünən erməni müxalifəti 
də bu səsləri eşitdiyindən Brüssel görüşü 
ərəfəsində Paşinyana xəbərdarlıq edib. Onların 
bəyanatında deyilir: “Bildiyiniz kimi, Azərbaycan 
Paşinyanı beş bəndlik sülh sazişini imzalama-
ğa məcbur edir ki, bu da Arsaxın son təslimi, 
respublikanın Azərbaycanın tərkibinə daxil 
olmasını nəzərdə tutur”.

Amma Azərbaycan heç kəsi heç nəyə 
məcbur etmir, sadəcə, regionda sülh yaradıl-
masını, əməkdaşlıq və çiçəklənmə dövrünün 
başlanmasını istəyir. Bu isə hamıdan çox 
ermənilərin özünə lazımdır.

Nizami SÜLEYMANOV,  
Azərbaycan Dövlət İqtisad 
Universitetinin professoru,  

tarix elmləri doktoru

Azərbaycan İkinci Qarabağ müharibəsində Ermənistan üzərində tarixi 
qələbə qazandıqdan sonra davamlı olaraq iki ölkə arasında sülhün bərpası 
istiqamətində addımlar atmağa başladı. Sülh prosesinin sürətləndirilməsi, 
eləcə də delimitasiya və demarkasıyanın mümkün qədər tez başa çatdırılması, 
3+3 formatında əməkdaşlığın yaradılması və Zəngəzur dəhlizinin açılması bu 
istiqamətdə Azərbaycan tərəfindən irəli sürülmüş ən səmərəli təkliflər idi. Həm 
də bunlar təkcə Azərbaycanın deyil, elə Ermənistanın özünün də nəfinə olan 
məsələlər idi. Amma 10 noyabr 2020-ci il tarixi üçtərəfli bəyanatın imzalanma-
sından ilyarım vaxt keçməsinə baxmayaraq, Ermənistan sülhə yaxın gəlmək 
istəmirdi.

Zaman bir daha göstərdi ki, biz 
növbəti dəfə ən doğru seçim etmişik 

“Mən həmişə Azərbaycan xalqının dəstəyini hiss etmişəm və hiss 
edirəm. Bu dəstək mənə güc verir”. Xalqın və dövlətin dayanıqlı inkişafına 
yönəlmiş siyasət yürüdən cənab İlham Əliyev 2018-ci il aprelin 11-də 
keçirilmiş seçkilərdən bir həftə sonra andiçmə mərasimindəki çıxışında belə 
deyib. Dövlət başçısı inamla bildirib ki, biz bundan sonra da müstəqillik və 
qələbələr yolu ilə gedəcəyik. 

Həmin növbədənkənar seçkilərdən 4 il keçir. 
Xalqın mütləq əksəriyyətinin səsini qazanmış 
İlham Əliyev ötən müddətdə dövlətçiliyə xidməti 
ilə bir daha, sözün əsl mənasında, böyük etima-
da tam layiq olduğunu göstərib, dünyanın söz 
sahibi olan liderlərindən biri kimi tanınıb.  
Bizim – YAP üzvlərinin qəlbini tükənməz qürur 
hissi ilə dolduran başlıca amil isə budur ki, 
cənab İlham Əliyev məhz iqtidar partiyası-
nın sədridir və Prezident postuna keçirilən 
seçkilərdə ardıcıl olaraq 4-cü dəfə “marafon”u 
qələbə ilə başa vurub. Özü də bu qələbələr seri-
yasını onun təkcə seçkilər zamanı deyil, son-
rakı dövrdə də xalq və dövlət naminə fədakar 
fəaliyyəti daim müşayiət etmişdir.

Seçimin unudulmaz dahi şəxsiyyət, dünya 
səviyyəli görkəmli dövlət xadimi, Azərbaycan 
xalqının ümummilli lideri Heydər Əliyevin 
siyasi varisi olan İlham Əliyevin xeyrinə 
olmasını şərtləndirən amillər hansılardır? 
İlk növbədə, əvvəlki üç seçkidən sonra və 
indiyədək məhz möhtərəm Prezidentimizin 
rəhbərliyi ilə ölkəmiz böyük inkişaf yolu 
keçib. Dövlətçiliyimizin əsasları ciddi şəkildə 
möhkəmlənib, ölkə iqtisadiyyatı güclənib. 
Azərbaycanın beynəlxalq müstəvidə mövqeyi 
xeyli dərəcədə yüksəlib. İnsan amili, xalqın 
rifahı və milli maraqlar dövlət siyasətinin strateji 
prioritetləri olub. Təkcə onu qeyd edək ki, İlham 
Əliyevin ilk dəfə  Prezident seçildiyi 2003-cü 
ildən növbədənkənar seçkilərin keçirildiyi 
2018-ci ilədək ölkəmizdə ümumi daxili məhsul 
3,2 dəfə, büdcə gəlirləri 13,5 dəfə artmışdı. 
Strateji valyuta ehtiyatlarının artımı 26,6 dəfəyə 
yüksəlmişdi. Əhalinin nominal gəlirləri 8,6 dəfə, 
minimum əməkhaqqları 12,9 dəfə çoxalmışdı. 
On beş il ərzində Azərbaycanda maaşlar 7 dəfə, 
pensiyalar 10 dəfədən çox artmışdı. 2003-2018-
ci illərdə Azərbaycan qlobal rəqabət indeksində 
dünyadakı mövqeyini xeyli yüksəltmişdi. Bu 
müsbət tendensiya indi də eyni vüsətlə davam 
edir. 

Bu gün Azərbaycan müasir dünyanın çağı-
rışlarına daha dayanıqlı iqtisadiyyat formalaşdır-
maqla cavab verir. Ən başlıca amillər sırasında 
milli maraqların qorunmasına xidmət edən 
strateji fəaliyyət qeyd edilməlidir. Yeni əsrin 
əvvəllərindən bu günədək olan dövr, eyni za-
manda, Azərbaycan Silahlı Qüvvələrinin sürətli 
inkişaf dövrü kimi səciyyələnir. Orduda təchizat, 
silah-sursat, texnika, döyüş qabiliyyəti baxı-
mından nümunəvi şərait yaradılmışdır. 2016-cı 
ilin məlum Aprel döyüşləri isə bütün dünyaya 
ordumuzun gücünü, qələbə əzmini göstərmişdir. 

Elə bu əsasda da 2020-ci ildə başlanan Vətən 
müharibəsi Azərbaycanın düşmən üzərində 
möhtəşəm tarixi qələbəsi ilə nəticələnmiş, hava-
darlarına güvənən ermənilərin hərbi təcavüzünə 
məruz qalmış doğma torpaqlarımız 30 illik 
işğaldan azad edilmişdir.

Mən bir hərbçi və ehtiyatda olan zabit kimi, 
xalqımızın 2018-ci ildə növbəti dəfə seçkilərdə 
yanılmadığını bütün digər amillərlə bərabər, 
məhz 44 günlük müharibədə qazanılan 
qələbədə görürəm. Müzəffər Ali Baş Komanda-
nımızın böyük sərkərdəlik məharəti, diplomatik 
qətiyyəti, onun gündəlik diqqəti sayəsində silahlı 
qüvvələrimizin dünyanın ən güclü orduları sıra-
sına çıxması erməni faşizminin “Dəmir yumruq” 
əməliyyatı ilə məhv edilməsinə və zəfər yürüşü-
nün böyük uğurla sona çatmasına səbəb olmuş-
dur. Məhz cənab İlham Əliyevin hakimiyyəti 
dövründə yüksək vətənpərvərlik ruhunda 
tərbiyə alıb böyüyən gənclərimiz öz qanları və 
canları bahasına Qarabağı və Şərqi Zəngəzuru 
düşmən tapdağından təmizləmişlər. İndi orada 
“Böyük Qayıdış” naminə hərtərəfli, sürətli bərpa 
və quruculuq tədbirləri həyata keçirilir. 

Bütün vətənsevər soydaşlarımla və 
əqidədaşlarımla bərabər, mən də fəxr edirəm 
ki, ömrümün ən yetkin və xoşbəxt illəri xalqın 
ölkəyə rəhbər seçməkdə zərrəcə yanılmadı-
ğı cənab İlham Əliyevin hakimiyyəti dövrünə 
təsadüf edir.

Hikmət XƏLİLOV,  
Azərbaycan Silahlı Qüvvələrinin 

ehtiyatda olan zabiti, YAP Masallı rayon 
təşkilatının üzvü

